
TASHKILIY-BOSHQARUV MEXANIZMINI 
TAKOMILLASHTIRISH

Berdiyev Abbos
Bojxona qoʻmitasi boʻlim boshligʻi 

ORCID: 0009-0003-6447-0248

Ergashev Qobiljon Ernazarovich
Iqtisodiyot fanlari boʻyicha falsafa doktori (PhD) 

Bojxona instituti «Bojxona nazorati» kafedrasi dotsenti 
ORCID: 0009-0005-9940-7939

Annotatsiya. Temir yoʻl transportida tashilayotgan yuklar ustidan bojxona nazoratini tashkil etishning amaldagi tash-
kiliy-boshqaruv mexanizmi tizimli tahlil qilinadi. Tadqiqot doirasida 2020-2024-yillarda temir yoʻl chegara bojxona postlari 
orqali olib oʻtilgan yuk oqimining dinamikasi, postlar kesimidagi oqim konsentratsiyasi (HHI = 2 266), texnik nazorat vosi-
talarining yuk hajmi boʻyicha vaznlangan qamrovi hamda 2024-2025-yillarda hujjatlashtirilgan 11 ta huquqbuzarlik holatin-
ing aniqlash kanallari boʻyicha empirik taqsimoti baholangan. Olingan natijalar temir yoʻl transportida bojxona nazoratining 
samaradorligini oshirishga xizmat qiluvchi tashkiliy-boshqaruv mexanizmlarini takomillashtirishning ustuvor yoʻnalishlarini 
aniqlash imkonini beradi.

Kalit soʻzlar: temir yoʻl bojxona nazorati, tashkiliy-boshqaruv mexanizmi, tanlanma nazorat, xavfni boshqarish, vagon 
xavf profili, tranzit, SMGS, inspeksion koʻrik majmuasi, savdoni soddalashtirish, chegara ishqalanishi.

Аннотация. Проведён системный анализ действующего организационно-управленческого механизма 
таможенного контроля грузов, перевозимых железнодорожным транспортом. Исследованы динамика грузопотока 
через железнодорожные пограничные таможенные посты за 2020-2024 годы, концентрация грузопотока в 
разрезе постов (HHI = 2 266), взвешенный по объёму охват техническими средствами таможенного контроля, 
а также эмпирическое распределение 11 документально подтверждённых случаев правонарушений за 2024-
2025 годы по каналам их выявления. Полученные результаты позволяют определить приоритетные направления 
совершенствования организационно-управленческого механизма повышения эффективности таможенного 
контроля на железнодорожном транспорте.

Ключевые слова: таможенный контроль на железнодорожном транспорте, организационно-управленческий 
механизм, выборочный контроль, управление рисками, профиль риска вагона, транзит, СМГС, инспекционно-
досмотровый комплекс, упрощение процедур торговли, пограничное трение.

Abstract. A systemic analysis is presented of the existing organisational and managerial mechanism for customs control 
of goods transported by rail. The study evaluates freight flow dynamics through railway border customs posts during 
2020-2024, the concentration of freight flows across customs posts (HHI = 2,266), the volume-weighted coverage of 
technical customs control equipment, and the empirical distribution of eleven documented violation cases recorded in 
2024-2025 by detection channel. The findings identify priority directions for improving the organisational and managerial 
mechanism aimed at enhancing the effectiveness of customs control in railway transport.

Keywords: railway customs control, organisational and managerial mechanism, selective control, risk management, 
wagon risk profile, transit, SMGS, non-intrusive inspection, trade facilitation, border friction.

K I R I S H
Temir yoʻl transporti Oʻzbekiston Respublikasining tashqi savdo va tranzit aloqalarida markaziy oʻrinni 

egallaydi. Oʻzbekiston Respublikasi Prezidentining 2025-yil 27-yanvardagi “Oʻzbekiston Respublikasining 
transport-logistika tizimini yanada rivojlantirish chora-tadbirlari toʻgʻrisida”gi PQ-28-son1 qarori bilan tasdiqlangan 
Transport-logistika tizimini 2030-yilgacha rivojlantirish konsepsiyasiga koʻra, 2024-yilda xalqaro yuk tashish hajmi 
59,6 mln tonnani tashkil etgan boʻlib, uning 43,0 mln tonnasi, yaʼni 72,1 foizi aynan temir yoʻl transporti hissasiga 
toʻgʻri kelgan [1]. Mamlakatdagi umumiy foydalanishdagi temir yoʻllarning umumiy uzunligi 7 400 kmni tashkil 
etadi, chegaraoldi temir yoʻl bekatlarida esa Davlat chegarasidan oʻtkazishning 17 ta punkti faoliyat yuritadi [1]. 
2025-yilda magistral temir yoʻl transporti orqali 107,9 mln tonna yuk tashilgan [16].

M A V Z U G A  O I D  A D A B I Y O T L A R  S H A R H I
D. Widdowson bojxona nazoratini «muvofiqlik uzluksizligi» (compliance continuum) konsepsiyasi 

doirasida tahlil qilib, nazorat resurslarini muvofiqlik darajasi past boʻlgan subyektlarga yoʻnaltirish tamoyilini 
asoslab bergan [2]. Muallifning fikriga koʻra, bojxona faoliyati samaradorligining asosiy mezoni tekshirilgan yuklar 
ulushi emas, balki tekshiruvlarning natijadorligi (hit rate) hisoblanadi. Mazkur yondashuv Jahon bojxona tashkiloti 
(JBT)ning qayta koʻrib chiqilgan Kioto konvensiyasida bojxona nazoratini xavfni boshqarish tamoyillari asosida 
amalga oshirish qoidasi orqali normativ jihatdan mustahkamlangan [3].

J. Hintsa va hammualliflar tomonidan 24 ta bojxona maʼmuriyatini qamrab olgan tadqiqotda xavfni 
boshqarish tizimining amaldagi samaradorligi uchta omilga bevosita bogʻliqligi aniqlangan: oldindan olinadigan 
maʼlumotlarning toʻliqligi, maʼlumot manbalarining xilma-xilligi hamda teskari aloqa mexanizmining mavjudligi 
[4]. Ushbu xulosa temir yoʻl transportida yuk tashishni tashkil etish amaliyoti uchun alohida ahamiyat kasb etadi, 
chunki bunda oldindan taqdim etiladigan maʼlumotlar (poyezdlarni uzatish qaydnomasi va natura varagʻi) asosan 
transport-texnologik xususiyatga ega boʻlib, ular tijorat maʼlumotlari (invoys, kelib chiqish sertifikati va boshqa 
hujjatlar) bilan toʻldirilmaydi.

T A D Q I Q O T  M E T O D O L O G I YA S I
Tadqiqot ketma-ket tushuntiruvchi (sequential explanatory) aralash metodlar dizayni asosida amalga 

oshirilgan boʻlib, toʻrt bosqichni qamrab oladi.
1-bosqich — institutsional-huquqiy tahlil. Oʻzbekiston Respublikasining Bojxona kodeksi, Oʻzbekiston 

Respublikasi Prezidentining 2025-yil 27-yanvardagi “Oʻzbekiston Respublikasining transport-logistika tizimini 
yanada rivojlantirish chora-tadbirlari toʻgʻrisida”gi PQ-28-son2 qarori va Oʻzbekiston Respublikasi Prezidentining 
2025-yil 25-martdagi “Davlat bojxona xizmati organlarining faoliyatini tashkil etish va bojxona maʼmuriyatchiligini 
yanada takomillashtirishning qoʻshimcha chora-tadbirlari toʻgʻrisida”gi PQ-122-son3 qarorlari, Bojxona qoʻmitasi 
hamda “Oʻzbekiston temir yoʻllari” AJning 2024-yil 22-maydagi 100-son qoʻshma qarori bilan tasdiqlangan 
Texnologik sxema, shuningdek, Bojxona qoʻmitasining 167-, 177-, 101- va 203-son buyruqlari TFA, Kioto 
konvensiyasi va SAFE standartlari talablari bilan qiyosiy tahlil qilingan.

2-bosqich — statistik-empirik tahlil. 2020-2024-yillar boʻyicha 15 ta temir yoʻl chegara bojxona posti 
kesimidagi yuk oqimi maʼlumotlari qayta ishlangan. Oqim konsentratsiyasi Herfindal-Hirshman indeksi (HHI) 
yordamida baholangan, texnik nazorat vositalarining qamrovi esa qurilmalar soni boʻyicha emas, balki yuk hajmi 
boʻyicha vaznlangan holda hisoblangan. Shuningdek, 2024-2025-yillarda hujjatlashtirilgan 11 ta huquqbuzarlik 
holati aniqlash kanallari, yashirish usullari hamda tovar nomenklaturasi boʻyicha tasniflangan.

T A H L I L  V A  N A T I J A L A R
Yuk oqimi dinamikasi va uning strukturaviy siljishi

1	  Oʻzbekiston Respublikasi Prezidentining 2025-yil 27-yanvardagi “Oʻzbekiston Respublikasining transport-logistika tizimini yanada 
rivojlantirish chora-tadbirlari toʻgʻrisida”gi PQ-28-son qarori: https://lex.uz/uz/docs/-7342148 

2	  Oʻzbekiston Respublikasi Prezidentining 2025-yil 27-yanvardagi “Oʻzbekiston Respublikasining transport-logistika tizimini yanada 
rivojlantirish chora-tadbirlari toʻgʻrisida”gi PQ-28-son qarori: https://lex.uz/uz/docs/-7342148 

3	  Oʻzbekiston Respublikasi Prezidentining 2025-yil 25-martdagi “Davlat bojxona xizmati organlarining faoliyatini tashkil etish va 
bojxona maʼmuriyatchiligini yanada takomillashtirishning qoʻshimcha chora-tadbirlari toʻgʻrisida”gi PQ-122-son qaror: https://lex.uz/
uz/docs/-7452043 

1-rasm. Temir yoʻl chegara bojxona postlari orqali olib oʻtilgan yuklar dinamikasi4

2020-2023-yillarda temir yoʻl chegara bojxona postlari orqali olib oʻtilgan yuk hajmi 32,6 mln tonnadan 
45,3 mln tonnaga, yaʼni 38,9 foizga oshgan. 2024-yilda esa mazkur koʻrsatkich 41,4 mln tonnani tashkil etib, 8,8 
foizga kamaygan. Biroq ushbu oʻzgarish bir xil xarakterga ega emas. Jumladan, import hajmining qisqarishi (23,99 
mln tonnadan 19,26 mln tonnagacha, yaʼni 19,7 foizga) umumiy yuk hajmining pasayishiga taʼsir koʻrsatgan boʻlsa, 
eksport hajmi, aksincha, 4,42 mln tonnadan 5,33 mln tonnagacha, yaʼni 20,7 foizga oshgan. Tranzit hajmi nisbatan 
barqaror saqlanib qolgan (16,93 mln tonnadan 16,78 mln tonnagacha), biroq uning umumiy yuk oqimidagi ulushi 
37,3 foizdan 40,6 foizgacha ortgan.

Yuk oqimining konsentratsiyasi va nazorat resurslarining taqsimlanishi

2-rasm. Temir yoʻl chegara bojxona postlarida yuk oqimining konsentratsiyasi (2024-yil)5

Hisob-kitoblar yuk oqimining postlar kesimida notekis taqsimlanganini koʻrsatadi. 2024-yilda «Chuqursoy 
texnik idora» temir yoʻl chegara bojxona posti hissasiga umumiy yuk hajmining 39,9 foizi toʻgʻri kelgan. Dastlabki 
uchta post umumiy yuk oqimining 68,8 foizini, beshta post esa 83,5 foizini qamrab olgan. Yoʻnalishlar kesimida 
Qozogʻiston chegarasi orqali oʻtuvchi yuk oqimi 66,0 foizni tashkil etgan. Postlar boʻyicha hisoblangan Herfindal-
Hirshman indeksi (HHI) 2 266 birlikni tashkil etib, bozor konsentratsiyasini baholash mezonlariga koʻra yuqori 
chegaraga yaqin darajani ifodalaydi.

4	  Muallif ishlanmasi
5	  Muallif ishlanmasi

1-jadval
Temir yoʻl chegara bojxona postlarida yuk hajmi va texnik nazorat vositalarining qamrovi (2024-yil)6

Post nomi Hajm, ming tn Ulush, % IKM Elektron tarozi
«Chuqursoy texnik idora» t/y ch.b.p 16 492,2 39,9 bor bor (3 ta)

«Oʻzbekiston» t/y ch.b. punkti (Keles) 8 675,2 21,0 bor yoʻq
«Ayritom» ch.b.p 3 317,0 8,0 bor bor

«Bekobod» t/y ch.b.p 3 282,3 7,9 bor bor
«Sariosiyo» t/y ch.b.p 2 789,1 6,7 bor yoʻq

«Qoraqalpogʻiston» t/y ch.b.p 2 153,9 5,2 bor bor
«Savay» t/y ch.b.p 1 890,8 4,6 yoʻq bor

«Xoʻjadavlat» t/y ch.b.p 1 570,6 3,8 bor bor
Qolgan 7 ta post 1 207,3 2,9 1 tasida yoʻq

Jami / qamrov darajasi 41 378,4 100,0 92,7 % 69,4 %

Huquqbuzarliklarni aniqlash kanallarining empirik tahlili

3-rasm. Temir yoʻl transportida bojxona qoidabuzarliklarini aniqlash kanallarining taqsimoti7

Uslubiy qoʻllanmada [10] hujjatlashtirilgan 11 ta huquqbuzarlik holati aniqlash kanallari boʻyicha tasniflangan. 
Tahlil natijalariga koʻra, holatlarning 36,4 foizi inspeksion koʻrik majmuasi (IKM) yordamida, 36,4 foizi tezkor 
tadbirlar hamda inspektor shubhasi asosida aniqlangan. Qolgan 27,2 foizi esa elektron tarozi, kinologiya xizmati va 
jismoniy bojxona koʻrigi orqali aniqlangan. Umumlashtirilgan holda texnik vositalar yordamida aniqlangan holatlar 
ulushi 45,5 foizni, tezkor-tahliliy usullar va inson omili asosida aniqlangan holatlar ulushi esa 54,5 foizni tashkil 
etadi.

Amaldagi mexanizmning xalqaro talablarga muvofiqligi

2-jadval
Amaldagi tashkiliy-boshqaruv mexanizmining xalqaro standartlar bilan qiyosiy tahlili8

Xalqaro talab Oʻzbekistondagi holat Muvofiqlik 
darajasi

TFA 7.1-modda. Oldindan 
axborot berish

Poyezdlarni uzatish qaydnomasi (PPV) va natura varagʻi 
tarkib kelishidan 1 soat oldin (chiqishda 2 soat oldin) taqdim 

etiladi. Biroq invoys va boshqa tijorat maʼlumotlari ushbu 
axborot tarkibiga kiritilmagan.

Qisman

TFA 7.4-modda. Xavfni 
boshqarish

PQ-122-son qarori bilan «yashil/sariq/qizil» yoʻlaklar tizimi 
joriy etilgan, biroq u deklaratsiya darajasida qoʻllaniladi. 
Vagonlarni koʻzdan kechirish jarayoni yoppasiga amalga 

oshiriladi, tanlanma model esa sinov tariqasida bitta postda 
joriy etilmoqda.

Oʻrta

6	  Manba: [10] maʼlumotlari asosida mualliflik hisob-kitobi.
7	  Muallif ishlanmasi
8	  Manba: [1; 7; 8; 10] asosida mualliflik tahlili



M U H A N D I S L I K  VA  I Q T I S O D I Y O T

165

2026-yil, iyun.  № 6-son

Xalqaro talab Oʻzbekistondagi holat Muvofiqlik 
darajasi

TFA 7.6-modda. Chiqarish 
vaqtini oʻlchash

Temir yoʻl yoʻnalishi boʻyicha institutsionallashtirilgan Time 
Release Study oʻtkazilmaydi. Muddatlar faqat meʼyoriy tartibda 

(45 daqiqa, 1 soat) belgilangan.
Past

TFA 8-modda. Chegara 
idoralari hamkorligi

Qoʻshma naryad tomonidan koʻzdan kechirish 45 daqiqa 
ichida amalga oshiriladi. 100-son qoʻshma qaror asosida 
«Oʻzbekiston temir yoʻllari» AJ bilan 9 ta, jami 6 ta idora 

bilan 20 ta yoʻnalish boʻyicha elektron axborot almashinuvi 
yoʻlga qoʻyilgan.

Yuqori

TFA 10.4-modda. «Yagona 
darcha»

«Yagona darcha», «E-Tranzit» va «Temir yoʻl» axborot 
tizimlari faoliyat yuritadi, biroq qoʻshni davlatlarning 

axborot tizimlari bilan integratsiya toʻliq taʼminlanmagan. 
Nazorat natijalarini oʻzaro tan olish mexanizmi hali toʻliq 

shakllanmagan [1].

Oʻrta

TFA 11-modda. Tranzit 
erkinligi

Tranzit deklaratsiyasi VMQ-737 va AV-3382 asosida 
rasmiylashtiriladi. Olib chiqish yoʻnalishidagi 4 ta bojxona 

rejimida plomba qoʻyish majburiyati bekor qilingan.
Yuqori

Kioto konvensiyasi, E 
maxsus ilovasi

Bojxona kodeksining 197-moddasiga muvofiq xorijiy bojxona 
organlari, joʻnatuvchilar va tashuvchilar tomonidan qoʻyilgan 

plomba hamda muhrlar identifikatsiya vositasi sifatida tan 
olinadi.

Yuqori

SAFE, 1- va 2-ustunlar 
(AEO)

Vakolatli iqtisodiy operator instituti temir yoʻl tashuvchilari va 
ekspeditorlarga nisbatan tatbiq etilmagan. Soddalashtirishlar 
subyektga emas, balki bojxona rejimiga nisbatan qoʻllaniladi.

Past

Qiyosiy tahlil natijalari Oʻzbekistonda idoralararo hamkorlikni tashkil etish hamda identifikatsiya vositalarini 
tan olish yoʻnalishlarida xalqaro talablar bilan muvofiqlik darajasi yuqori ekanligini koʻrsatadi. Shu bilan birga, 
ayrim yoʻnalishlarda rivojlantirish imkoniyatlari mavjud. Jumladan, (i) oldindan taqdim etiladigan axborot 
asosan transport-texnologik maʼlumotlar bilan cheklangan; (ii) xavfni boshqarish tamoyili vagon darajasida 
toʻliq joriy etilmagan; (iii) rasmiylashtirish vaqtini oʻlchash tizimi institutsional asosda yoʻlga qoʻyilmagan. 
Mazkur yoʻnalishlarni takomillashtirish islohotlar natijadorligini yanada samarali baholash va keyingi rivojlanish 
choralarini belgilash imkonini beradi. Aynan ushbu yoʻnalishlar quyida taklif etilayotgan modelning asosiy maqsadli 
nuqtalarini belgilaydi.

«Temir yoʻl bojxona nazoratining integratsiyalashgan tashkiliy-boshqaruv modeli» (TYIBM)
Tadqiqotning markaziy ilmiy natijasi 4-rasmda keltirilgan toʻrt konturli modeldan iborat. Mazkur model 

«kiritma → jarayon → natija» mantiqiga asoslanib, Jahon bojxona tashkilotining (JBT) SAFE standartlari hamda 
Kioto konvensiyasining xavfni boshqarish tamoyillari asosida temir yoʻl transportining texnologik xususiyatlariga 
moslashtirilgan.

4-rasm. «Temir yoʻl bojxona nazoratining integratsiyalashgan tashkiliy-boshqaruv modeli» (TYIBM)9

I kontur — institutsional-huquqiy asos. Mazkur kontur Bojxona kodeksi, Oʻzbekiston Respublikasi 
Prezidentining 2025-yil 27-yanvardagi “Oʻzbekiston Respublikasining transport-logistika tizimini yanada 
rivojlantirish chora-tadbirlari toʻgʻrisida”gi PQ-28-son10 qarori va Oʻzbekiston Respublikasi Prezidentining 2025-
yil 25-martdagi “Davlat bojxona xizmati organlarining faoliyatini tashkil etish va bojxona maʼmuriyatchiligini 
yanada takomillashtirishning qoʻshimcha chora-tadbirlari toʻgʻrisida”gi PQ-122-son11 qarorlari, VMQ-737-son 
qarori, SMGS bitimi, Kioto konvensiyasi, TFA va SAFE standartlari, «Texnologik sxema», shuningdek, qoʻshni 
davlatlar bilan tuzilgan shartnomaviy-huquqiy bazani qamrab oladi. Ushbu kontur bojxona nazorati vakolatlari 
hamda soddalashtirish choralarining huquqiy chegaralarini belgilaydi.

II kontur — axborot-integratsion qatlam. Mazkur konturning ilmiy yangiligi shundan iboratki, unda ilgari 
alohida shakllangan ikki turdagi maʼlumotlar oqimi — transport-texnologik maʼlumotlar (PPV, natura varagʻi, 
dislokatsiya, vagon egaligi) hamda tijorat maʼlumotlari (SMGS yuk xati, invoys va sertifikatlar) yagona analitik 
maʼlumotlar bazasida integratsiyalashadi. Aynan ushbu integratsiya 3-bandda keltirilgan xatolik turlarini, yaʼni 
sana nomutanosibligi, vagon turi bilan tovarning mos kelmasligi, vazn va hajm nisbatining buzilishi hamda 
identifikatsiya raqamlaridagi tafovutlarni avtomatik rejimda aniqlash imkonini beradi.

TYBNSI kompozit indeksi va ssenariy prognozlari
Modelni joriy etish darajasini miqdoriy baholash maqsadida «Temir yoʻl bojxona nazorati samaradorligi 

indeksi» (TYBNSI) taklif etiladi. Mazkur indeks olti oʻlchovning vaznlangan yigʻindisi sifatida hisoblanadi:
TYBNSI = Σ wᵢ · Iᵢ, bunda Iᵢ ∈ [0;1], Σ wᵢ = 1.

3-jadval
TYBNSI indeksining oʻlchovlari, vaznlari va qiymatlari12

Oʻlchov Belgi Vazni (wᵢ) 2025-y. baho 2030-y. maqsad
Oldindan axborot taʼminotining toʻliqligi I₁ 0,20 0,55 0,90
Tanlanma nazorat darajasi (selektivlik) I₂ 0,20 0,25 0,85
Texnik vositalar qamrovi (vaznlangan) I₃ 0,15 0,81 0,95

9	  Muallif ishlanmasi
10	  Oʻzbekiston Respublikasi Prezidentining 2025-yil 27-yanvardagi “Oʻzbekiston Respublikasining transport-logistika tizimini yanada 

rivojlantirish chora-tadbirlari toʻgʻrisida”gi PQ-28-son qarori: https://lex.uz/uz/docs/-7342148 
11	  Oʻzbekiston Respublikasi Prezidentining 2025-yil 25-martdagi “Davlat bojxona xizmati organlarining faoliyatini tashkil etish va 

bojxona maʼmuriyatchiligini yanada takomillashtirishning qoʻshimcha chora-tadbirlari toʻgʻrisida”gi PQ-122-son qaror: https://lex.uz/
uz/docs/-7452043 

12	  Mualliflik ishlanmasi; joriy qiymatlar [10; 12] maʼlumotlari hamda ekspert baholari asosida hisoblangan

Oʻlchov Belgi Vazni (wᵢ) 2025-y. baho 2030-y. maqsad
Jarayon tezligi (rasmiylashtirish vaqti) I₄ 0,20 0,40 0,85

Aniqlash samaradorligi (hit rate) I₅ 0,15 0,45 0,75
Idoralararo va transchegaraviy integratsiya I₆ 0,10 0,60 0,90

TYBNSI (integral qiymat) — 1,00 0,49 0,87

Hisob-kitoblarga koʻra, indeksning 2025-yildagi qiymati 0,49 ni tashkil etadi. Eng past qiymat tanlanma 
nazorat oʻlchoviga (0,25) toʻgʻri keladi, bu esa mazkur yoʻnalishni yanada rivojlantirish imkoniyati mavjudligini 
koʻrsatadi. Eng yuqori qiymat texnik vositalar qamrovi oʻlchoviga (0,81) toʻgʻri keladi, yaʼni zarur infratuzilmaviy 
asos shakllantirilgan. Demak, mavjud texnik salohiyatdan boshqaruv mexanizmlarini yanada takomillashtirish 
orqali yanada samarali foydalanish imkoniyati mavjud.

Model samaradorligini prognozlash maqsadida izoelastik spetsifikatsiya qoʻllanildi:
Q = Q₀ · (1 + g)ⁿ · (T/T₀)^ε,
bunda Q — tranzit yuk oqimi, T — chegarada sarflanadigan oʻrtacha vaqt, g — bazaviy talabning oʻsish surʼati 

(2,8 %), n = 6 yil, ε — chegara «ishqalanishi» boʻyicha elastiklik koeffitsiyenti.
Bazaviy ssenariyda ε = –0,32 qabul qilingan, sezgirlik tahlili esa ε ∈ [–0,20; –0,45] oraligʻida oʻtkazilgan 

(5-rasm).

5-rasm. Chegara «ishqalanishi» elastikligi va 2030-yilga ssenariy modellashtirish natijalari13

Inersion ssenariy (status quo). Chegaradagi oʻrtacha vaqt 185 daqiqa darajasida saqlanadi, oʻsish esa asosan 
umumiy tranzit talabining ortishi hisobiga taʼminlanadi. TYBNSI indeksi 0,55 darajasida shakllanadi. 2030-yil 
uchun prognozga koʻra, tranzit yuk oqimi 17,0 mln tonnani tashkil etadi. Mazkur natija Oʻzbekiston Respublikasi 
Prezidentining 2025-yil 27-yanvardagi “Oʻzbekiston Respublikasining transport-logistika tizimini yanada 
rivojlantirish chora-tadbirlari toʻgʻrisida”gi PQ-28-son14 qarori qarorida belgilangan 22 mln tonnalik maqsadli 
koʻrsatkichga nisbatan qoʻshimcha rivojlantirish imkoniyatlari mavjudligini koʻrsatadi.

X U L O S A  V A  T A K L I F L A R
Tadqiqot natijalari temir yoʻl transportida bojxona nazoratini tashkil etish boʻyicha uchta asosiy ilmiy natijani 

shakllantirish imkonini berdi.
Birinchidan, «temir yoʻl bojxona nazoratining tashkiliy-boshqaruv mexanizmi» tushunchasining 

mualliflik taʼrifi ishlab chiqildi. Mazkur tushuncha bojxona organlarining temir yoʻl oʻtkazish punktlarida iqtisodiy 
xavfsizlikni taʼminlash funksiyasini saqlagan holda, nazorat obyektini poyezd tarkibidan alohida vagon (konteyner) 
darajasiga oʻtkazish, oldindan olinadigan transport-texnologik hamda tijorat maʼlumotlarini yagona analitik 
bazada integratsiyalash va nazorat intensivligini xavf darajasiga mutanosib ravishda taqsimlash orqali yuk tashish 
jarayonining uzluksizligini taʼminlashga qaratilgan institutsional faoliyat sifatida tavsiflanadi.

Ikkinchidan, Vakolatli iqtisodiy operator (AEO) institutini temir yoʻl tashuvchilari, ekspeditorlar va konteyner 
operatorlariga nisbatan tatbiq etish hamda ular uchun soddalashtirilgan bojxona tartib-taomillarini joriy etish 

13	  Muallif ishlanmasi
14	  Oʻzbekiston Respublikasi Prezidentining 2025-yil 27-yanvardagi “Oʻzbekiston Respublikasining transport-logistika tizimini yanada 

rivojlantirish chora-tadbirlari toʻgʻrisida”gi PQ-28-son qarori: https://lex.uz/uz/docs/-7342148 



M U H A N D I S L I K  VA  I Q T I S O D I Y O T

168

2026-yil, iyun.  № 6-son

maqsadga muvofiq hisoblanadi.
Uchinchidan, yoppasiga koʻzdan kechirish amaliyoti oʻrniga xavf profillari asosida yoʻnaltiriladigan koʻchma 

(mobil) nazorat guruhlari faoliyatini bosqichma-bosqich joriy etish tavsiya etiladi. Ushbu yondashuv kadrlar 
resurslaridan yanada oqilona va samarali foydalanish imkonini beradi.

Shuningdek, bojxona nazorati ostidagi tranzit vagonlari uchun navigatsion plombalar hamda dislokatsiya 
maʼlumotlari asosida ularning bojxona hududida boʻlish muddatini avtomatik monitoring qilish mexanizmini joriy 
etish maqsadga muvofiqdir.

